
次降附亮祖分兵道府江進克平樂府○時王褘出爲滰

州府通判上䟽曰臣聞自古帝王定天下成大業者必祈

天永命以爲萬世無疆之計所以祈之者在乎人君修德

而已君德旣修則天眷自有不能已者書曰皇天無親惟

德是輔此之謂也人君修德之要有二忠厚以存心寬大

以爲政二者君德之大端也是故周家以忠厚開國故能

𡸁八百年之基漢室以寬大爲政故能成四百年之基𥳑

冊所載不可誣也夫人君莫先於法天道莫急於順人心

上天以生物爲心故春夏以長養之秋冬以收藏之皆所

以生物也其閒雷霆霜雪有時而摶擊焉有時而肅殺焉

然皆暫而不常向使雷霆霜雪無時而不有焉則上天生

物之心息矣臣願　陛下之法天道也夫民待君以爲生

故人君視民之休戚必若已之休戚誠以君民同一體耳

取之有節則民生遂而得其所今浙西旣平租稅旣廣科

歛之當減猶有可議者臣願　陛下之順人心也法天道

順人心則存於心者自然忠厚施於政者自然廣大祈天

永命之道未有越此者也　陛下建國之初方將立法𡸁

憲以定一代之興制度禮文之事可議者固多未敢悉數

特舉帝王爲治之大要冒昧以聞䟽奏　上嘉納之

　〈按我朝開國名臣第一大奏䟽其言精醇顗切洞迢理要顗周召孔孟之吿君理以越此〉

--

六月立刻期百户所選疾行卒二百名𨽾之以通捷報○

楊璟等克靖江路下令禁止侵掠復遣兵攻下柳州招諭

兩江溪洞○七月左江太平府土官黃英衍右江田州府

土官岑伯顏各遣使賫印章詣軍門降○廖永忠進兵次

潯州容州同知明安普花率父老迎降進次貴州鬱林州

知州張那海亦降進克横州次南寧元土浪屯田千户宋

眞執其守將平章皎住等遣使請降永忠悉收諸司印章

命眞守其城遣指揮耿天壁等討元平章阿思蘭於象州

師至賓州境阿思蘭部將李戰敗知執不可爲乃率所部

詣永忠降獻其銀印三銅印三十七金牌五廣西悉平○

鄧愈進兵克隨州元守將右丞王誠降討平麻張新寨及

信陽玲瓏寨遣指揮王成等攻破光石腦山寨擒僞副樞

張成同僉劉敬等六十餘人斬之俘士卒三千人于是葉

舞陽魯山等縣相繼降附南陽悉平○上遣使賑恤中原

老稚孤貧者○時潼關以東皆平　上命諸將旋師進取

元都　上亦發汴梁囘京師大將軍徐達等自陳橋入辭

諭之曰朕初與公等率衆渡江誓除禍亂以安天下今士

卒舍父母妻子戰鬬於矢石之閒百死一生久未休息故

每念之愓然于心然非得已也中原之民久爲羣雄所苦

死亡流離徧于道路天監在兹朕不敢怠故命爾等帥師

